Tri und Tro  2000

Tro:
(reinkommen, hinfallen, wimmern)

Tri :
Wieso leischten du do?

Tro:
Wieso leischten du do, wieso leischten du do, wieso leischten

du do, ei weil ich was verlor han!

Tri:
Verlor? Ei was haschten du verlor?

Tro:
Was werren ich schun verlor hann --- mei Gleichgewicht!

( aufrappeln )

Tri :
Ja, warschte dann schun emol beim Dokter weje deine

Gleichgewichtsstörunge?

Tro:
Ei jo, der hot gesaat, das det fum Gehern komme.

Tri :
Das het ich mer jo gleich denke kenne, e Krankhejt befällt jo  immer erscht die schwächschte Körperdejle.

Is die Nas eigentlich ganz blebb? ( beifällig )

Tro:
( abfällig ) Nur kej Panik, die zwej Lecher ware vorher schun drin. (Tür rausgucken)

Tri :
Aach, han ich e Dorscht!

Tro:
Du, soll ich der e Glas Wasser hole?

Tri :
Du, ich han doch gesaat, daß ich Dorscht han un net, daß ich mich wäsche will.

Tro:
Ach, wie waren das letscht Wuch, wie mer zeche ware. Was hatten die Ilsje gesaat, wie de häm komm bischt?

Tri :
Och, eigentlich gar nix. Die zwej Zäh wollt ich mer sowieso ziehe losse.

Mer kennte aach emol sesamme in Urlaub fahre. Dann kennte mer emol so rischtisch SURFE.

Tro:
SURFE?! Frieher hot mer do dezu SAUFE gesaat.


Du Tri, ich kann heit owend net so lang bleiwe. Mei Trudsche hot gesaat es det mich heit noch Platonisch liewe.

Tri :
Ach Gott, wie gehten das? Platonisch?!

Tro:
Das wejß ich aach net, awer ich han mich mol vorsichtshalwer iwwerall gründlichst gewäsch.

Tri :
Alles so neimorische Sache. Wejscht du iwwerhaupt was Mode hejßt?

Tro:
Scheene Kleerer, neie Hoor,....

Tri :
Her uff, ich saan ders ganz eefach: Männer opfern die Ersparnisse.

Tro:
( Tür rausgucken )

Tro:
Ach ich han die Nacht vun der getrejmt.

Tri :
Is das wohr?

Tro:
Das war e schejner Drejm. Mer ware beide besoff un dann bischt du in e Honischfaß gefall un ich in e Meschthaufe.

Tri:
Mei liewer Mann, do hoschte awer Glick gehat, daß ich in das Honischfaß gefall bin, sunscht wär awer was los gewejscht.

Tro:
Mach emol langsam, ich bin jo noch net fertisch!


Zum Schluß muscht jeder de annere ablecke!


( Tür rausgucken )

Tri:
Du ich drejm jed Nacht das gleiche.

Tro:
Ja?

Tri:
Ich stehn vor ner Deer, an der e Schild hängt un dann zieh un zieh ich, awwer die bleed Deer geht net uff.

Tro:
Ach Gott wie schlimm, was steht en eigentlich uff dem Schild ?

Tri:
Ei drigge


Aach han ich e Dorscht!


Samol, was schaffschten du eigentlich so?

Tro:
Ei, ich bin jetzt Vertreter un rejse met Melkmaschine!

Tri:
Was de net seehscht, vun Melkmaschine! Un wie lääfts?

Tro:
Gut, stell der vor, letscht Wuch han ich ejnem e Melkmaschin verkaaf, der hat gar kee Kuh.

Tri:
Kann der die iwwerhaupt bezahle?

Tro:
Net so ganz, ich han die Kuh in Zahlung genomm.


( Tür rausgucken )


Awer jetzt emol zu der. Wie gefällts dir dann uff deiner neie Stell bei de Verbandsgemej?

Tri:
Och ganz gut.

Tro:
Ah,un was hoschte heit schejnes geschafft?

Tri:
Och, se erscht han ich die Poscht sordert un dann han ich e Schnock gefang.

Tro:
Ja wie sunscht nix?

Tri:
Ei doch, noch e Weschb.


Aach was han ich nare heit fer e Dorscht?

Tro
( Tür rausgucken )

Tri:
Saa mol warum guckschten du immer die Deer enaus. Is do ebbes was ich net wisse soll?

Tro:
Aach ich gucke an die Klerrerhoge. Ich basse uff meine Mantel uff. Deiner is schun fort.

Tro:
Du ich war die letscht Wuch beim Dokter.

Tri:
Warschte krank?

Tro:
Jo, mer hat runderum alles weh gedan.

Tri:
Runderum?

Tro:
Jo, do saat der zu mer, das det an meinem Stoffwechsel leie. Stoffwechsel, han ich gesaat, das kann awwer net sin. Ich han doch schun seit 4 Wuche die gleich Mondur aan.

Tri:
Mei Dokter hot zu mer gesaat, ich solls saufe losse. Alkoholiker deere nare halb so lang lejwe.

Tro:
Och geh fort, so e Quatsch!

Tri:
Das han ich aach gesaat. Ich siehn jo dodefor aach alles doppelt.


Der hot mich aach gefroot, obs beim Wasserlosse brenne det.

Tro:
So e Bleedsinn, wer steckten so was aan?!

Tri:
Aach, was han ich nare werrer fer e Dorscht.

Tro:
Die Wuch war ich in Uffebach in de Apothek un han mich beim Silke beschwert.

Tri:
Iwwer was hoschten du dich se beschwere?

Tro:
Ei – ja, das is so e Sach, wie soll ich der das saan? Ich han mer nämlich dert Kondome kaaf, un stell der vor, die färwe aach noch!

Tri:
So e Sauerei.

Tro:
Un stell der vor, uff ejmol rieft de Ginter ausem Nejweraum eraus: Jo, das stimmt, die färwe, un knicke dun se aach!

Tri:
Ich han geheert de Bernd war dasdo johr im Museum.

Tro:
Wie net in de Oper?

Tri:
Nee, do warer doch vorsjohr.


Jo, un als er dann mied war, do hot er sich uff e Stuhl gesetzt. Uff ejmol kimmt de Wächter zum Bernd un seeht: Do kenne se awwer net sitze, das is de Stuhl vum Ludwisch de XIV. Do seeht de Bernd zu dem: Mach langsam, wenn der kimmt stei ich jo uff.

Tro:
De Horst war beim Bärwel, weje seine Hoor.

Tri:
Hoor?!

Tro:
Jo, orrer was defun iwwerisch is. Uff jede Fall saat er zum Bärwel: Kannschte mei Hoor locke? Do saats Bärwel: Locke schun – freet sich nur ob se aach komme.

Tri:
Du, ich glaab de Bodo is gar kee rischtischer Heilpraktiker.

Tro:
Wieso nimmschten das aan?

Tri:
Ei, der hot mer geschtern fer mei Plattfies e Luftbump verschrebb.

Tro:
Du, ich glejb de Heinz hot de Balkon uff die verkehrt Seit vum Haus gemach.

Tri:
Wie kimmschten uff so e Idee?

Tro:
Ei, es Petra fällt doch immer in de Garte, wenns uff de Balkon will.


Deletscht han ich metkriet, wie de Werner de Adolf no seinem Heergerät gefroot hot.

Tri:
Warum?

Tro:
Ei, de Werner heert doch nimmi gut, un do wollter wisse wie em Adolf sei Heergerät so is. Un do saat der, das is e gut Qualität, ich here gut. Un wie de Werner wisse wollt, was es koschte det, do saat de Adolf: Nee,roschte duts net.

Tri:
Es Karina war deletscht es erschte Mol in de Sauna. Als es dann vum Klo serick gehen wollt, hots doch nimmi de Wejsch gewuscht. Do hots ejfach e Deer uffgemach un stell der vor, do isses doch in die Männersauna gerot.

Tri:
Auwauwauwauwau, was hottsen do gemach?

Tri:
Ach das hat ejfach geruf: Hallo Mädels, han ehr mei Brill gesiehn?!


In so ner Sauna kriet mer ganz schej Dorscht. Was han ich nare fer e Dorscht?

Tro:
Sa mol, du seifschtjo heit owend wie e Loch. Stimmt ebbes net met der?

Tri:
Du, der Dorscht kimmt dodefun: Bei meiner letscht Operation do hot der Dokter doch e Schwamm in meinem Bauch vergeß.

Tro:
Dorschtisch bin ich aach ohne Schwamm. Solle mer ejner Saufe gehen?

Tri:
Was sunscht!

Helau !

